
Naqqiut 

Siunnersuut 25. marts 2026-meersoq  taarserpaa 

(Siunnersuutip qulequtaa iluarsineqarpoq) 

 

Uunga siunnersuut: Sanaartornermi neqerooruteqartitsisarneq pillugu Inatsisartut 

inatsisaata allanngortinneqarnera aamma pisortat oqartussaaffigisaanni 

suliffeqarfiinilu nioqqutissanik kiffartuussinernillu pisiniarnermut tunngatillugu 

neqerooruteqartitsisarneq pillugu Inatsisartut inatsisaata allanngortinneqarnera 

pillugit Inatsisartut inatsisaat  

(najukkani pissutsit eqqarsaatigalugit, neqerooruteqartunik ilaajunnaarsitsineq kiisalu 

teknikikkut siunnersuinerit aamma illuliornermi sanaartornermilu atugassanik atortussanik 

il.il. pilersuinerit ilanngunneri) 

 

(Isumaginninnermut, Suliffeqarnermut, Ineqarnermut, Attaveqaasersuutinut 

Isorliunerusunullu Naalakkersuisoq) 

 

 

Saqqummiussissut 

 

 

Siullermeerinninneq 

 

Matumuuna sanaartornermi neqorooruteqartarnermut pillugu Inatsisartut inatsisaata 

allanngortinneqarnissaanut siunnersuut, ulluinnarni neqerooruteqartarnermut inatsimmik 

taagorneqartoq, Naalakkersuisut sinnerlugit saqqummiutissavara. 

 

Naalakkersuisunit siunnersuutigaarput neqorooruteqartarnermut inatsimmi pitsanngorsaanerit 

ataasiakkaat, ataatsikkut illuliornermut sanaartornermullu suliassaqarfimmi 

neqerooruteqartitsinermi neqeroortitsinerup ingerlaneranik allaffissornikkut pisariillisaasussaq 

nukittorsaasussallu, piviusunngortinneqassasut. Tassani allannguutit malunnaateqarnerpaat 

marlussuit, ukiuni kingullerni suliassaqarfiup ineriartorsimanera eqqarsaatigalugu 

isiginiarneqartussat, kisiisa taassavakka: 

 

Naalakkersuisunit siunnersuutigaarput, najukkami pissutsit aammalu najukkami inissisimaneq 

immikkut pingaartinneqartussaatillugit, illuliornermut sanaartornermullu suliassanik 

isertortumik neqerooruteqartitsinerup atorneqarnissaanut neqeroortitsisut 

periarfissinneqassasut. Taamaaliornermi neqeroortitsisut, suliassaq tamanut ammasumik 

neqeroortitsivissaraluamut isumalluutinik piffissamik sivisuumik atuinatik, siunnerfitsik 

angusinnaassavaat. Taamatut allanngortitsinermut siunertaavoq, najukkani illuliornermik 

inuussutissarsiortut suliassanik tunineqarnissamut periarfissaannik pitsanngorsaanissaq. 

 

Naalakkersuisunit siunnersuutigaarput, neqerooruteqartoq imaluunniit suliffeqarfiup 

siulersuisuinut pisortaaqatigiivinullu ilaasortat ukiut kingulliit tallimat iluanni akiliilluni 

peqquserlutsitsisimasutut, peqquserlussimasutut imaluunniit niuernikkut 

unammilleqatigiinneq misilillugu isumaqatigiissuteqarsimasutut, pinerluttut kattuffianni 

peqataasimasutut, pinerlunnikkut aningaasarsianik malunnarunnaarsaasimasutut imaluunniit 

meeqqanik sulisoqarsimasutut eqqartuunneqarsimappata, neqeroortitsisup neqerooruteqartoq 

suliaqarnissamut neqerooruteqarnissaanik mattutissagaa pillugu maleruagassaq 

atuutsinneqalissasoq. Tamanna pisortat neqeroortitsineranni ileqqorissaarnermik 

qaffasissumiititseqataasussaavoq, naligiimmillu unammilleqatigiinnermi 

atugassaqartitseqataalertussaalluni. 

 

Naalakkersuisunit siunnersuutigaarput, illuliortiternermut sanaartornermullu suliassaqarfimmi 

atortussanik pilersuutinik kiisalu siunnersuinernut neqeroortitsinerup inatsisitigut 

maleruagassiivigineqarnera, neqorooruteqartarnermut inatsimmi ilanngunneqassasoq. 

Tamatuma kingunerisaanik pilersuutit siunnersuinerillu – ullumikkut pisartutut – pisortani 

oqartussani sullissivinnilu nioqqutissanik sullissinernillu pisiniarnermut atatillugu 

neqeroortitsisarneq pillugu Inatsisartut inatsisaanni (naatsumik taaneqartoq 

neqerooruteqartarnermut inatsit) pineqartunut ilaatinneqarunnaassapput. Taamaaliornermi 

neqeroortitsisut neqorooruteqartarnermut inatsimmi paasiniaaginnartariaqalissapput 

taannaannarlu isiginiaannartariaqalissallugu, ullumikkutut  suliassami 

neqerooruteqartitsinissami  neqorooruteqartarnermut inatsimmik aammalu 

neqorooruteqartitsisarnermut inatsimmik neqeroortitsisut amerlanertigut 

atuisussaasarnerannut taarsiullugu. 

 

Taamatut allanngortitsinermi allannguutinilu allani pisortani neqeroortitsisut 

neqorooruteqartarnermut inatsimmik pisariillisaanissaq naleqqussaanissarlu pillugit 

kissaateqarnerat Naalakkersuisunit akueraarput, taamaalilluni maleruagassat illuliornermut 

sanaartornermullu suliassaqarfimmi pissusiviusunut naapertuutilissallutik aammalu 

neqeroortitsinerup ingerlanerani allaffissorneq pisariillisarneqassalluni, taamaaliornermilu 

aningaasartuutissat annikillisinneqassallutik. 

 

Taamatut oqaaseqarlunga Naalakkersuisut sinnerlugit siunnersuut Inatsisartunut 

suliassanngortippara. 


